
Аннотация. Мазкур мақолада Туркистон жадидларининг ―ғоявий отаси‖ 

ҳисобланган Маҳмудхўжа Беҳбудийнинг фожеали ўлими ва унинг қотили бўлган 

Нуриддин Хўжа Оғалиқ исм-шарифли шахс тақдири билан боғлиқ маълумотлар 

келтирилган. Шунингдек, БХСР миллий матбуоти органлари бўлган  ―Бухоро ахбори‖ 

ва ―Озод Бухоро‖  газеталарида 1920-1924 йилларда босилган хабар ҳамда мақолалар 

таҳлили орқали юқоридаги жиҳатларга бир қадар аниқлик киритилган. 

Калит сўзлар: жадидчилик, муфти, ислом фикҳи, Дума, мухторият лойиҳаси, 

Самарқанд комиссияси, ушр, қабр жойи, ижроия комитети, ҳукумат органи 

Аннотация. В данной статье представлены сведения, связанные с трагической 

гибелью Махмудходжи Бехбуди, считавшегося ―идейным отцом‖ джадидов 

Туркестана, и судьбой лица с конкретным именем Нуриддина Ходжи Огалика, 

который стал его убийцей. Также, благодаря анализу сообщения и статей, 

напечатанных в 1920-1924 годах в газетах ―Бухара ахбори‖ и ―Свободная Бухара‖, 

органах национальной печати БНСР внесена некоторая ясность в вышеуказанные 

аспекты. 

Ключевые слова: джадидизм, муфти, исламский факих, Дума, проект 

автономии, Самаркандская комиссия, десятина, место захоронения, исполнительный 

комитет, правительственный орган 

Annotation. This article presents information related to the tragic death of 

Mahmudhoja Behbudi, who was considered the ―ideological father‖ of the Jadids of 

Turkestan, and the destiny of a person with the specific name Nuriddin Khoja Ogalik, who 

became his murderer. Also, thanks to the analysis of the message and articles published in 

1920-1924 in the newspapers ―Bukhara Akhbori‖ and ―Free Bukhara‖, the organs of the 

national press of the BPSR brought some clarity to the above-mentioned aspects. 

Жадидчилик ҳаракати тарихи ва жадид мунавварларининг ҳаѐт 

йўллари, фаолиятлари ҳақида тадқиқотларянги паллага кирган ҳозирги 

кунларда долзарб ишлар, мақолалар эълон қилинмоқда. Туркистон 

жадидларининг ―ғоявий отаси‖ ҳисобланган  Маҳмудхўжа Беҳбудий (1874-

1919)нинг тараққийпарварлик фаолияти, маънавий-илмий мероси, 

педагогика соҳасига қўшган беқиѐс ҳиссаси тарихда ўчмас из қолдирган. 

Маҳмудхўжа Беҳбудийнинг тарихий тақдири, фожиали ўлими ва ҳаѐтига 

зомин бўлган қотиллар ҳақида фикр юритишдан олдин, ушбу тарихга номи 

абадий дахлдор инсоннинг кўп қиррали фаолияти ҳақида мухтасар фикр 

юритиш ўринли бўларди. Маҳмудхўжа Беҳбудий насаб жиҳатидан Хўжа 

Аҳмад Яссавий шажарасига бориб тақалади. Унинг катта бобоси Ниѐзхўжа 

Урганжий Хоразмнинг Урганч шаҳридан бўлиб, XVIII  аср ўрталарида 

Урганчдан Самарқандга кўчган. Унинг отасини исми Сўлтонхўжа бўлиб, 

Беҳбудхўжа (―беҳбуд‖ атамаси –―яхшилик‖, ―соғломлик‖, ―фойда‖, 

―нажот‖ деган луғавий маъноларни билдирган) лақабини олган. 

Маҳмудхўжа Беҳбудий зиѐли, уламо хонадонидан чиққанлиги туфайли 

диний ва дунѐвий илмлардан яхшигина таҳсил олган. Тоғаси Муҳаммад 

Сиддиқ хизматида бўлиб, муфти, яъни ислом ҳуқуқи билимдонига 

айланган. 

Маҳмудхўжа Беҳбудий ўз маблағи ҳисобидан мактаб очган, 

―Нашриѐти Беҳбудия‖ босмахонасини ташкил этган. Самарқанд, Бухоро, 

Қўқон, Наманган, Тошкент, Андижон шаҳарларида китоб магазинлари 

очиб, уларда Истанбул, Бейрут, Қозон, Боқчасарой, Оренбург, Санкт-

Петербург шаҳарларида, Миср, Эрон, Ироқ, Ҳиндистон, Афғонистонда чоп 

этилган китоблар сотилган. У ―Беҳбудия‖ кутубхонасига асос солиб, 1908 

йилда иш бошлаган ушбу кутубхонада Кавказ, Қрим, Туркия, Юнонистон, 

Болгария, Австрия, Германиядан шахсий саѐҳатлари давомида 1000 жилд 

китоблар келтирган. Матбуотчилик ишида жонбозлик қилиб ―Ойина‖ 

журнали, ―Самарқанд‖ газетасига асос солган. Ўзбек замонавий 

драматургиясига асос солиб, ―Падаркуш‖ пьесасини ѐзган ва ушбу асарни 

қозонлик драматург Али Аскар Камол билан саҳналаштирган.  

Маҳмудхўжа Беҳбудий Туркистондаги ижтимоий-сиѐсий ҳаѐтда ҳам фаол 

қатнашган. У 1916 йил халқ қўзғолони маънавий раҳнамоси, 1917 йил 

апрелда Самарқанд вилоят ижроқўм вакили, Туркистон мухторияти 

лойиҳаси (1907) асосчиси, Туркистон мухторияти парламенти аъзоси, бир 

қатор миллий ташкилотлар йўлбошчиси ва ҳоказо. Лазиз Азиззода 

―Беҳбудий‖ номли мақоласида: ―Агар Ўзбекистонда Навоий ва Улуғбекдан 

бошқа учинчи кишига ҳайкал қўйиладиган бўлса, шубҳасиз, бу 

Беҳбудийнинг ҳайкали бўлғусидур‖ [1]-деганди. Маҳмудхўжа Беҳбудий 

Туркистон мусулмонларининг биринчи муфтиси бўлиш билан бирга тарих, 

жуғрофия, этнография, педагогика соҳаларига бағишлаб, ўнлаб асар ва 

мақолалар яратганди [2, 80]. 

Юқорида Маҳмудхўжа Беҳбудий ҳақида қисқача маълумот 

келтиришдан кўзланган мақсад, унинг Туркистон халқи орасида обрў-

эътибори юксак бўлганлигига эътиборни қаратишдир. Маҳмудхўжа 

Беҳбудийнинг таниқли шахс, айни пайтда аҳоли орасидаги юксак 

ҳурматига қарамай унга ва шерикларига нисбатан шафқатсизларча ўлим 

ҳукмини ўқиган, бу қабиҳ ишга қўл урган қотиллар ким эди? Нега 

Маҳмудхўжа Беҳбудий Бухоро амирлиги ҳудудига ҳамроҳлари билан 

бирга ўтганди?  Ўзга мамлакат ҳудудида уни ўлим топиши мумкинлиги 

билан огоҳлантириувчилар бўлмадими? каби саволларга жавоб излаш 

ҳамон давом этмоқда. Биргина унинг сабаби ҳақида ―беҳбудийшунос‖ 

олимлар турлича фикрларни илгари сурадилар. Бу каби қарашларда, 1919-

1922 йилларда Биринчи жаҳон уруши сарҳисоб қилинаѐтган  Версал-

Вашингтон музокараларида қатнашиб, Туркистон тақдирини билдириш 

мақсади бўлганлиги қайд этилади. Иккинчи бир қарашда Туркиядаги 

Шаҳзода оролларида АҚШ президенти Вудро Вилсон бошчилигидаги 

мазлум халқлар конференциясида иштирок этиш учун Маҳмудхўжа 

Беҳбудий йўлга чиққанлиги мулоҳазаси ҳам илгари сурилади. 

Маҳмудхўжа Беҳбудий Женева (Швейцария) томон йўлга чиқиб, 

Туркистонда большевикларнинг зўравонлик сиѐсатини билдириш учун 

халқаро ташкилотга меморандум бермоқчи бўлганлиги билан боғлиқ фикр 

ҳам илгари сурилган. Маҳмудхўжа Беҳбудийнинг ҳаѐти ва маданий 

меросини таҳлил қилган зиѐлилардан Наим Каримов, Дилором Алимова, 

Бегали Қосимов, Ҳалим Сайид, Иброҳим Ғофуров кабилар бирламчи  

манбаларга асосланган мақола ва тадқиқотларини халқимиз ва илмий 

жамоатчилик ҳукмига ҳавола  қилдилар. Бироқ унинг Бухоро амирлиги 

заминида сирли ўлим топиши билан боғлиқ ягона тўхтамга келинган эмас. 

ХIХ аср охири-ХХ аср тараққийпарварлари орасида катта обрўга эга 

бўлган  Маҳмудхўжа Беҳбудий сафарга чиққан ўз шериклари Мардонқул 

Шомуҳаммадзода ва Муҳаммадқул Ўринбой ўғли билан бирга Бухоро 

амирлигига қарашли Шаҳрисабзда қўлга олинган ва Қаршига келтирилиб, 

Қарши беги Тоғайбек буйруғи билан зиндон яқинидаги «подшолик» 

чорбоғида амирнинг Қарши шаҳридаги волийси Нуриддин Оғалиқ 

томонидан 1919 йил 25 мартда ваҳшиѐна ўлдирилганлиги ишлардан ўрин 

олган. Маҳмудхўжа Беҳбудий сафарига икки ҳамроҳидан ташқари турк 

фуқароси Наим Афанди ҳам шериклик қилган. Наим афанди Маҳмудхўжа 

Беҳбудийнинг Самарқандда очган мактабида муаллимлик қилган. Бошқа 

мамлакат фуқароси бўлгани учун уни ўлимга маҳкум этишмаган. 

Маҳмудхўжа Беҳбудий билан боғлиқ илмий изланишлар билан танишилар 

экан, «Қарши волийси Нуриддин Оғалиқ» тақдирига тегишли 

маълумотларга тўла эга бўлинмади. Бу эса ушбу масалада бизни бир 

мақола доирасида фикр билдиришга даъват этди.  

БХСРнинг ўзбек тилидаги матбуот органи «Бухоро ахбори» 

газетасининг 1923 йил 12 июлидаги сонида ―В.Б‖ имзоси билан ―Жабр ва 

зулм уясида‖номи билан, 209-сони (1923 йил 3 октябр)да «Мусофир» 

тахаллусли бир шахс «Муфти Беҳбудий ва унинг рафиқларининг ўчи 

олинди» номли мақолалари[3]ни  эълон қилинган. Газетанинг мазкур 

сонида «Бухоро хабарлари» рукни остида Маҳмудхўжа Беҳбудийнинг 

қабри жойлашган жой билан боғлиқ маълумот  ҳам берилган. ―Бухоро 

ахбори‖нинг   1923 йил 21 сентябрдаги 204-сонида эса «Нуриддин Хўжа 

Оғалиқ отилди» номли мақола босилган. «Озод Бухоро»нинг 1923 йил 19 

сентябрь 2-сонидаѐқ «Беҳбудий вилояти» хабари эълон қилинганлигини 

ҳам таъкидлаш ўринли бўларди[4].  

Араб имлосида, эски ўзбек адабий тилида чоп этилган ―Бухоро 

ахбори‖ (1920-1923) ва ―Озод Бухоро‖ (1923-1929) газеталаридаги уч-тўрт 

мақола ва хабарлар атрофида илмий мушоҳада юритишни вазифа қилиб 

олдик. Айниқса, ―Жабр ва зулм уясида‖ номли мақалада ўша пайтда 70 

минг аҳолили Қарши вилояти ижроия қўмитасининг солиқ ва вақф идораси 

раҳбари Нуриддин Хўжа Оғалиқ Аҳмадхўжа ўғлининг порахўрлиги, 

аҳолини талаш борасидаги зўравонликдан иборат ноқонуний ишлари 

далиллар орқали очиб берилган. Унинг ҳовлисидан 13 қоп шакар, 16 минг 

олчин газмол, катта миқдорда олтин тангалар топилгани қайд этилган. 

Қарши вилоятидаги турли мансабларга ҳам унинг қавм-қариндошларига 

ишлаган. Қайнатаси маҳаллий ижроия қўмитасининг ўринбосари, қуѐви 

ушр идорасининг бошлиғи бўлиб фаолият юритган. Қарши бозорлари ҳар 

биридан 5-6 пуддан майиз тўплатиб, ўз фойдасига сотиш учун 600 пуд 

майизни Бухоро бозорларига ўз одамлари билан юборган.   

Албатта, Маҳмудхўжа Беҳбудийнинг ваҳшиѐна ва хиѐнаткорнона 

ўлдирилиши халқимизни ларзага солган. 1920 йилнинг апрелида ушбу 

табаррук инсон туғилган Самарқанд шаҳрида Бухоро амири ва унинг 

жоҳил амалдорларига қарши умумхалқ намойиши бўлиб, унинг 

иштирокчилари Беҳбудий қотилларини жазолашни амирдан қатъий талаб 

қилишган. Халқнинг талаби амир томонидан инобатга олинмаганлиги 



~ 177 ~ 

 

ушбу инсоннинг фожиали ўлимида амирлик ва совет ҳукумати махфий 

келишуви борлигини кўрсатади. Совет ҳокимияти йилларида авж 

олдирилган дискриминация сиѐсатининг тиғи Туркистон минтақасидаги 

зиѐлларни бирин-кетин йўқотишга ҳам қаратилган эди.    

1920 йил сентябр ойи бошида амир ҳукумати ағдарилиб,  Бухоро 

Халқ Шўролар Жумҳурияти ташкил топганидан сўнг, Самарқандда 

фаолият юритаѐтган Маҳмудхўжа Беҳбудийнинг шогирдлари, сафдош ва 

маслакдошлари унинг қабрини излаб топиш, қотилларни аниқлаш 

ҳаракатига тушишади. «1920 йил ноябрь ойида Самарқанд ѐшлари бир 

комиссия тузуб, Бухоро ҳукумати воситаси билан бу комиссияни Қаршига 

юборуб, Беҳбудийнинг қабрини излаб топиб, ўлдирилишга сабаб бўлғон 

одамларни тафтиш қилдирмоқчи бўлдилар. Лекин, у вақт Қарши ҳукумат 

доирасида эга ва соҳибнуфуз бўлиб ўлтирғон зот Оғолиқ эди»,-деган 

мазмундаги маълумот келтирилади  газетада. 

Бухоро Халқ Шўролар Жумҳурияти 9 вилоятдан иборат бўлиб, ушбу 

вилоятлардан бири Қарши эди. Қаршида ушр-солиқ  назорати идорасининг 

бошлиғи бўлган Нуриддин Оғолиқ (Нуриддинхўжа Оғалиқ Аҳмадхўжа 

ўғли-Ш.Ҳ.,К.Р.) «Самарқанд комиссиясининг» Қаршидаги фаолиятига йўл 

қўймаганлар. Қарши шаҳридаги ҳукумат аъзолари эса унинг хоҳиш-

иродасига қарши боролмаганлар. Бу ҳақда «Мусофир» тахаллусли шахс: 

«Комиссия бўлиб борғон ўртоқлар Қарши шаҳрининг ҳукумат бошида 

ўлтирғон одамлардан чунонам хафа бўлиб қайтиб келдилар»- мазмунидаги 

фикрларни келтиради. Нуриддин Оғалиқ амир даврида эътиборли 

мансабда ишлаб, шўро ҳукуматида ҳам ўз мавқеини сақлаб қолишига 

қандай эришди экан? Бу ҳанузгача жумбоқ бўлиб қолаяпти. Нуриддин 

Оғалиқ комиссия фаолиятига йўл қўймай «ѐпиқлиқ қозон ѐпиғлигича 

қолади» деб ўйлаган. Лекин, БХСР ҳукумати тафтиш комиссияси 1923 

йилнинг кузида Қарши вилояти солиқ идораси фаолиятини тафтишдан 

ўтказади. Комиссия Оғалиқ ҳамда унинг сафдошлари катта қонунбузарлик 

ва жиноятга қўл урганлигини аниқлайди. Нуриддин Оғалиқ ва унинг 

ҳамтовоқлари Ҳожи Абдулазиз Боқиев, Мирзо Маҳмуд Ҳожи Ибод ўғли 

кабилар олий инқилоб трибунали судига берилганди. 

Нуриддин Оғалиқ солиқ идорасининг бошида турганида: 

«ҳукуматнинг 42 минг пуд буғдойини, 20 минг олтин газмолини 

ўғирлағон. 2000 қўй, 20000 қоракўл териси бўлғон, меҳнаткашлардан 1000-

2000 нафарини ярим оч, ярим тўқ ҳолатда ўз ерларида ишлатғон... 

Оғалиқнинг қилғон ишларини, жабр ва зулмларини, хиѐнатларини ѐзиб, 

учиға чиқариш мумкин эмас»,-деб ѐзади газета. Ушбу шахснинг 

юқоридаги қонунбузарликка қаратилган ҳатти-ҳаракатларига буюк 

мутафаккир Маҳмудхўжа Беҳбудий ҳаѐтига зомин бўлганлиги билан 

боғлиқ жинояти ҳам қўшилган. 

Суд «Нуриддин Оғалиқни отишга, қолғон иккисини беш йилга 

қамоққа олишга қарор қилди. Ҳукм Регистонда бўлиб, 5 мингга яқин киши 

иштирок қилди». Оғалиқни отиш ҳукми 1923 йил 19 сентябрь кеч соат 7.00 

да ижро этилган. Бу ҳақда газета «Беҳбудий ва рафиқларининг 

ўлдирилишига сабаб бўлғон фуқаро ҳукуматининг молиға хиѐнат қилган 

мазкур Оғалиқ 19 сентябрда (1923 йил) одил ҳукуматимиз томонидан 

отилди, демак, Беҳбудий ва рафиқларининг ўчлари олинди»,- деб ѐзади. 

Шундай қилиб, Оғалиқ Беҳбудий ўлимидан 4 йил кейин ўзининг жазосини 

олган. Қотил ўлимидан сўнг Бухоро ҳукумати томонидан Қарши вилояти 

ижроқўми раиси Жўра Зокирий ҳамда Қарши вилоят фирқўми Назаровлар 

зиммасига Беҳбудий қабрини қидириб топиб, уни ҳайкалини ўрнатиш 

вазифасини юклаган. «Бухоро ахбори»даги бу масала билан боғлиқ 

хабарни тўлиқ келтиришни лозим топдик: «Маҳмудхўжа Беҳбудий қабри 

оз кунда (тез кунда-Ш.Ҳ.,К.Р.) топилиб устиға ҳайкал ишланиб ѐтадур. 

Беҳбудий ўзининг ўртоқлари билан ҳибсхонанинг ѐнида вокзалға қарағон 

тарафда ҳаммаси бир қабрға кўмилғонлар. Беҳбудий қабрини излаб топиб 

устиға ҳайкал ишлатишга Қарши вилоят ижроқўми билан вилоят 

фирқўмининг бошида ўлтирғон Жўра Зокирий ва Назаров ўртоқлар кўп 

ғайрат қилғонлар». Лекин, бу мутасадди шахслар ўзига юкланган вазифани 

уддаламаганлиги манбаларда қайд қилинади. Адабиѐтшунос олим Бегали 

Қосимов Қарши шаҳри 1926-1938 йилларда «Беҳбудий» номи билан 

аталган деб маълумот берадилар. Лекин, Қарши шаҳрига эмас, балки 

вилоятига «Беҳбудий» номи берилган. «Озод Бухоро» газетасининг 1923 

йил 19 октярдаги 2-сонида: «Туркистоннинг машҳур жамоат ходимларидан 

Бебудийнинг исмини умрбод (абадий) қолдирмоқ учун қурултой (Бухоро 

Республикасининг 4-қурултойи-Ш.Ҳ., К.Р.) Қарши вилоятини Беҳбудий 

вилояти деб исмламакка қарор берди»-деб хабар беради. Демак, Беҳбудий 

номи Қарши вилоятига 1923 йилдаѐқ берилган. Чунки «Озод Бухоро»нинг 

кейинги сонларида (1923-1925 йиллар) Қарши вилояти ҳақида фикр 

билдирилса, уни «Беҳбудий вилояти» деб қайд қилинганлиги билан боғлиқ 

маълумотлар учрайди.   

 Юқорида қайд этилган фикрлар бизда бир қатор савол ва 

сўроқларни келиб чиқишига сабаб бўлди. Аввало, ―Бухоро ахбори‖да 

Маҳмудхўжа Беҳбудий билан боғлиқ салмоқли  мақола ѐзган 

«Мусофир»нинг асл исм-шарифи ким бўлган?  Беҳбудий қотили Нуриддин 

Оғалиқни 3 йил давомида Бухоро ҳукумати органларида ишлаб келишига 

қайси шахслар ҳомийлик қилди экан? Қолаверса, ушбу шахс Бухоро 

амирлиги даврида ҳам масъул вазифаларда фаолият юритган ахир. Айрим 

маълумотларда ―босмачилар‖га Афғонистондан қурол-яроғ сотиб олишда 

моддий мадад бергани ҳам келтирилади. «Гўри Амир» (Самарқанд) 

дарвозаси олдида Маҳмудхўжа Беҳбудий бир гуруҳ  зиѐлилар билан бирга 

тасвирга тушганлар орасида Оғали(?) деган кишининг ҳам тасвири бўлиб, 

Ўзбекистон адабиѐти ва санъати» газетасида ушбу фотолавҳа берилган[5]. 

У қайси Оғали? 1917 йил Бухоро аркида апрел манифести эълон қилинган 

пайтда нафақат бухоролик жадидлар, улар билан бирга Самарқанд вилояти 

ижроқўмининг раиси Маҳмудхўжа Беҳбудийҳам иштирок этган. Амир 

Саид Олимхон жадидлар ва таклиф қилинган меҳмонлар билан қўл бериб 

саломлашган. Бироқ Маҳмудхўжа Беҳбудийга қўл узатмаган. Нега амир 

айнан Маҳмудхўжа Беҳбудийга саломлашиш учун қўл узатмаган экан?  

Қарши вилоятининг ўша пайтдаги  раҳбарлари нега ўзларига юкланган 

юқорида қайд қилинган вазифани  охиригача бажармадилар? Бу каби 

жумбоқли бир қатор саволлар тадқиқотчиларнинг фикрини ўзига жал 

этиши табиий ҳол. Хуллас,  Маҳмудхўжа Беҳбудий ва Бухоро  муаммоси‖ 

билан боғлиқ тадқиқотларнинг келгусидаги вазифалари бу каби адоғи йўқ 

жумбоқларни ечишга қаратилса аҳамиятли бўларди.  

